يا قدسنا

اصمدي يــا قـدســنــــــا

يا أرض غاليــة عندنــــا

و إله نبينــــــا المصطفى

لازم هيـرجــع حقنــــــــا

اصمــدي يا قدســنـــــــا

خنازير تسلــم و القـرود

و الحق يوم لازم يعـــود

نركـع و نسـجـــد للإلـــه

ترجع لنــا أرض الجدود

و نصون كرامة شعبنــا

ما يهمنــاش شكل الحصار

قلع الشجر هدم الديــــــــار

متجمعيـن ليـــــا أو نهـــار

عارفيـــن بإن الصمت عار

صوت الأدان هيضمنــــــا

لو كل يوم مليــون شهـيد

حالفين بإن النصر عيـــد

أرواحنا تطلع في السمــا

تطوف و ترجع من جديد

نفديك يــا قدس بدمنـــــا
أذيعت في إذاعة وسط الدلتا ملحنة

بصوت   الشاعر

فرقع بمب

فرقــع في بمب و ضيـــع العيد السعيــد

و امسك مسدس من بلاستيك أو حديـــد

مُش هحرمـــك م اللعب يابني أمنعــــــك

و أحرم طفولتــك من قُريب أو بعيـــــــد

في العيد تهيص لعبة حلوة بتنعشـــــــك

بس إفتكر كل اللي ضحك فرفشــــــــــك

علشان خلايق في الوطن صبحم عبيـــد

صوت القنابل في الودان هيدشدشــــــك

لم القرايــب و الحبايــب و الجيـــــــران

إحذف حــروف البلطجيــة و الجبـــــان

شكل فريــق روح اجري اِلعب إتبســـط

يمكن في يـوم تحتاج له مرة في الزمان

أبقى افتكــر كل السماســرة و الســـلاح

ملايين كتيــرة من البشر داقوا الجـراح

و البدر صخــرة متعترة خاصم نجــــوم

و الشمس طالعــة بتتخنق ساعة صباح

قوم اجري العب في الشوارع و الزحام

بس افتكر إن البلد ما فيهاش حمــــــام

و ما عادش فاضل م الزتون غير النوى

يمكن تنبت في الصخور بذرة ســــــــلام

نشرت في مجلة كاريكاتير و القادمون و كتاب ألوان و أذيعت          ملحنة بصوت الشاعر في القناة الأولى و السادسة
الدخانة جت منين ؟!

التلوث شئ خطيــــــــر

و احنا منه بنستجيـــــر

حسبى الله فيكوا مــــرة

و ألف مرة في الكبيــــر

الدخان نازل و طالـــــع

شايل الميكروب وراجع

منتعش و بصحة حلـوة

ما يلاقيش جوانا مانــع

الغيطان ســـودة وكئيبـــــــة

و التـــرع زي الزريبـــــــــة

و الخلايــق ماشيــــــة تايهة

قالوا إن الصحــة عيبـــــــــة

مين يولــع في الغيطــــــــان

قلتـــــــوا يمكن أمريكــــــان

أو تحالـــف جــــــاي يخطط

ناوي يسقينــــــا الهــــــوان

و لاّ يمكن عمي هتلـــــــــر؟

جاي بجيشه عشان يدمــّر ؟

يبتـدي بقش الرزايــــــــــــز

بعدها يقعـــد و يسكـــــــــــر

ريحة الدخانــة جيفــــــــــة

شكلها كانت في حيفـــــــــا

واخدة غزة جوّه غــــــــزة

هاربة م القدس الشريفــــة

و لا تنظيمها في قاعــــــدة

هاربة م الأفغان و قاعـــدة

نفسها تشوف " بن لادن"

احتمال طالبة المساعـــــدة

يبقى جايــــة م العــــــراق

هاربة من ضرب الزقــــاق

أصل بوش ناوي يبيــــدها

جاي و حالــــــف بالطلاق

يمكـــن الدخانــــــــــة كــوك

م إللي بيفضوا البنـــــــــــوك

بعدها تخرب و تولـــــــــــــع

و أبقى سلمني الصكــــــــوك

الجميع شايــــف و شامـــــم

و الهباب من فوقنا عايــــــم

و احنا نغطص روحنا تتطلع

و الهموم موزونة قايـــــــم

اللهم ابعدهـــا محنــــــــــــة

إن زعلنا أو فرحنــــــــــــــا

التلوث في النفـــــــــــــوس

التلوث فينـــــا إحنــــــــــــا

أذيعت في الشباب و الرياضة على الهوا من قرية طوخ     الأقلام و    أذيعت ملحنة بصوت الشاعر في وسط الدلتا

يمين الله

قلمي بيكتب كلمتــــــــي

صامد و عمره ما انكسر

شاعــــر و بيحب الطرب

عاشق بيسهر للقمـــــــر

إذا تعب القلم منــــــــــي

عودي بيعرف سكتــــــه

دايس وقايس خطوتــــه

و ريشه تعزف ع الوتــر

يمين الله مانـــــــا ساكت

و ناس في القدس تتــألم

إذا خلص الكلام منــــــي

ف طوب الأرض يتكلـــم

و ليه أسكت و أنا شايـــــــف

وطن عايم في بِركـــــــــة دم

و عضم إخواتنا مطحونــــــة

عيال ترضع في ذل وهـــــــم

و رمل الأرض و حصـــــاها

و شمس بتضوي في سماها

بتحلـف أيمانــــــــــــــات الله

ما ييجي اليــــــوم و هنسلـم

يا نهر النيل ما تسكتشـــــي

و مد الإيــد لخلانــــــــــــــك

هتفرق إيـــــــه في بغــدادك

و نفس الحــال لأسوانــــــك
وبيت الأقصى يستنجــــــد

و مين يحميه و مين ينجد

يا طوب الأرض يا شــاهد

تفهــم فينـــــــــــــا و تعلم

يا طوب الأرض يـا شارب

دما المساكين و متسمــــّر

هتبقى سلاحي ويايــــــــا

هناخد حقنـــا نعمـــــــــــّر

فراتي و دجلتـي و نيلــي

تشد العزم مـــن جيلـــي

تزيد من قوتي و حيلـــي

نِخَلــي الغازي يتألــــــــم

أذيعت ملحنة في القناة الأولى و السادسة في سهرة   رمضانية و إذاعة وسط الدلتا

